
Facal-toisich

Tha e na thoileachas dhomh am measadh seo air ionnsachadh agus leasachadh coimhearsnachd (CLD) a thaisbeanadh, a tha mar cheann-finidh air turasan luach bliadhna gu na 32 ùghdarrasan ionadail ann an Alba ann an 2023/24. 

Tha an aithisg seo a’ leantainn dà aithisg roimhe seo (A’ leasachadh chothroman beatha agus a’ toirt cumhachd do choimhearsnachdan (Am Faoilleach 2020) agus Coimhearsnachdan freagairteach, taiceil agus ath-leumach (An t-Sultain 2022)) agus tha i gu h-àraid a’ tighinn aig deagh àm ri linn an ath-bhreithneachaidh air CLD airson Riaghaltas na h-Alba, air a stiùireadh le Kate Still, agus air thoiseach air freagairt Riaghaltas na h-Alba. 

Tha CLD bunaiteach don t-siostam foghlaim ann an Alba, a’ toirt obair-òigridh, ionnsachadh inbheach, ionnsachadh teaghlaich, agus cumhachdachadh agus leasachadh coimhearsnachd còmhla fo aon dòigh-obrach. 

Tha barrachd ann an CLD na dìreach dòigh-obrach; tha e na dhreuchd. Tha na dòighean-obrach sònraichte aige cuideachd air an gabhail ri proifeiseanan agus roinnean eile. Mar sin, ged nach eil e an-còmhnaidh furasta a bhuaidh a leantainn san aon dòigh ri builean foghlaim, tha ruigsinneachd CLD air feadh na dùthcha cudromach, agus domhainn.  

Tha an dòigh-obrach neo-bhreithneachail agus stèidhichte air an neach a tha aig cridhe CLD a’ ciallachadh gum faod luchd-obrach, saor-thoilich agus com-pàirtichean ruigsinn air an fheadhainn aig a bheil dùbhlain a bharrachd nam beatha. Tha iad comasach air taic a thoirt do dhaoine gus atharrachaidhean adhartach a dhèanamh nam beatha agus nan coimhearsnachdan. Bidh iad a’ toirt taic do mhòran chloinne, dhaoine òga agus inbhich gus dòighean ùra a lorg gus a dhol an sàs ann an ionnsachadh agus a mhealtainn, gan cuideachadh gus faighinn thairis air dùbhlain. 

Tha an aithisg againn a’ soilleireachadh far a bheil stiùirichean CLD, luchd-obrach, saor-thoilich agus com-pàirtichean a’ toirt seachad a’ bhuaidh as motha. Tha sinn a’ comharrachadh neartan leithid mar a bhios saor-thoilich, buidhnean ionadail agus buidhnean saor-thoileach ag obair gus an raon de chothroman sòisealta, foghlaim agus coimhearsnachd a leudachadh air feadh na h-Alba. Tha sinn cuideachd a’ mìneachadh mar a tha an roinn CLD aig fìor thoiseach ann a bhith a’ dèiligeadh ri atharrachaidhean nas fharsainge sa chomann-shòisealta. Mar eisimpleir, a’ toirt taic do dh’Albannaich ùra no ag obair le buidhnean ionadail gus leigeil le coimhearsnachdan a bhith nas ath-leumaiche fa chomhair shuidheachaidhean-èiginn leithid tuiltean.    

Tha an aithisg againn cuideachd a’ cur cuideam air teachdaireachdan bho na h-aithisgean a rinn sinn roimhe mu na cùisean èiginneach a tha fhathast a’ cur aghaidh ris an roinn. Tha iad sin a’ gabhail a-steach cho iom-fhillte agus eadar-dhealaichte ’s a tha riaghladh agus goireasachadh CLD, a tha a’ meudachadh na h-ìre de dh’eadar-dhealachadh anns an taic a thathar a’ tabhann do luchd-ionnsachaidh agus coimhearsnachdan a tha a’ cur aghaidh ris na dùbhlain as motha. 

Chan eil seo nas fhollaisiche an àite sam bith na ann an ionnsachadh inbheach stèidhichte sa choimhearsnachd. Tha luchd-sgrùdaidh air fhaicinn uair is uair mar a tha ùghdarrasan ionadail air am fòcas a lùghdachadh gu raointean sònraichte, leithid litearrachd agus taic cosnaidh. Ged a tha seo furasta a thuigsinn anns an t-suidheachadh eaconamach a th’ ann an-dràsta, tha e a’ lùghdachadh gu mòr na slighean neo-fhoirmeil gu ionnsachadh fad-beatha do dh’inbhich – agus tha sin a’ cruthachadh so-leòntachd nar coimhearsnachdan. 

A thaobh ghoireasan, tha àireamh a tha a’ sìor fhàs de dhreuchdan CLD air am maoineachadh sa gheàrr-ùine a-mhàin. Tha an luchd-sgrùdaidh air faicinn mar a tha an giorrachadh seo – so-thuigsinn mar a tha e – a’ toirt buaidh air seasmhachd phrògraman agus air trusadh is glèidheadh luchd-obrach agus air an eòlas aca air modhan CLD. 

Tha iad sin nan cuideaman a tha air a bhith air an roinn airson grunn bhliadhnaichean ach a tha a’ fàs nas gèire leis gu bheil comann-sòisealta na h-Alba a’ fàs. Ach, is e cùis a tha air a bhith ann o chionn fhada don roinn mar as urrainn dhi a làn bhuaidh a nochdadh. 

Mar a bhios sinn a’ coimhead air adhart ri freagairt Riaghaltas na h-Alba don Lèirmheas Still, tha e na dhleastanas oirnn mar luchd-sgrùdaidh dèanamh cinnteach gu bheil ar n-obair leis an roinn CLD a’ nochdadh a freagairteachd agus a proifeiseantachd; gum bi an sgrùdadh againn air CLD a’ cuideachadh na roinne gus ath-leumachd a thogail agus cumail oirnn a’ coinneachadh ri feumalachdan eadar-mheasgaichte ar coimhearsnachdan. 

Tha e na urram do Luchd-sgrùdaidh an Rìgh cluinntinn mar a tha com-pàirteachadh ann an CLD ag atharrachadh beatha mòran dhaoine. Ann an grunn chùisean, ’s e dìon-beatha a bh’ ann. Tha e na urram dhomh gu bheil mi cuideachd a’ faicinn an taobh dheatamach seo de shiostam foghlaim na h-Alba. 

Janie McManus
Àrd-neach-sgrùdaidh an Rìgh airson Foghlam


Cùl-fhiosrachadh

’S e raon cleachdaidh proifeasanta a th’ ann an CLD a ghabhas a-steach: 

· obair-òigridh
· ionnsachadh inbheach stèidhichte sa choimhearsnachd
· ionnsachadh teaghlaich
· leasachadh coimhearsnachd 

[bookmark: _Hlk172190713]Tha e a’ toirt comas do dhaoine na h-amasan fa leth agus coitcheann aca fhèin a chomharrachadh, a dhol an sàs ann an ionnsachadh, agus a dhol an gnìomh gus atharrachadh a thoirt gu buil dhaibh fhèin agus do na coimhearsnachdan aca. Bidh luchd-obrach agus saor-thoilich CLD a’ toirt taic do chlann, daoine òga agus inbhich ann an coimhearsnachdan air feadh na h-Alba, a’ gabhail a-steach an fheadhainn a tha fo bhuaidh bochdainn. Tha fòcas làidir aig gnìomhachd CLD air eadar-theachd thràth, casg agus dèiligeadh ri neo-ionannachdan. Tha pàirt chudromach aige ann a bhith ag àrdachadh buileachadh dha na h-uile.

Is e ionnsachadh fad-beatha an leasachadh sgilean agus an t-ionnsachadh a bhios gach fear againn a’ dèanamh fad ar beatha. Tha iomadh taobh de CLD na lùib, a’ gabhail a-steach obair-òigridh, ionnsachadh inbheach stèidhichte sa choimhearsnachd, ionnsachadh teaghlaich agus ionnsachadh eadar ginealach. Bidh luchd -obrach agus saor-thoilich CLD a’ toirt taic do dhaoine de gach aois a dhol an sàs ann an ionnsachadh gus taic a thoirt do shunnd, rùintean pearsanta a choileanadh agus tlachd fhaighinn bho bhith a’ faighinn sgilean agus eòlas. 

’S e leasachadh coimhearasnachd pròiseas far am bi daoine a’ tighinn ri chèile gus gnìomh a ghabhail air na tha cudromach dhaibh. Bidh e a’ cuideachadh choimhearsnachdan a bhith a’ cur rian orra fhèin agus a’ comharrachardh nan cùisean ris a bheil iad ag iarraidh a dhèiligeadh no nan cothroman a tha iad ag iarraidh a lorg. Gabhaidh seo a dhèanamh le coimhearsnachdan de dh’àite no le coimhearsnachdan de fhèin-aithne cho-phàirtichte. Tha leasachadh coimhearsnachd mu dheidhinn toirt gu buil comann-sòisealta a tha nas ceirte, nas cothromaiche agus nas ion-ghabhalta. Tha e a’ gabhail a-steach togail sgilean agus comasan bhuidhnean coimhearsnachd. Is e aon shreath de CLD a th’ ann. 

Tha àite cudromach aig gnìomhachd CLD ann a bhith a’ toirt taic do chumhachdachadh coimhearsnachd. Tha Riaghaltas na h-Alba a’ mìneachadh cumhachdachadh choimhearsnachdan mar: 

‘pròiseas far am bi daoine ag obair còmhla gus atharrachadh a thoirt gu buil sna coimhearsnachdan aca tro bhith a’ faighinn barrachd cumhachd is buaidh air na tha cudromach dhaibh.’ 

Faodaidh coimhearsnachdan a bhith stèidhte air cruinn-eòlais, no faodaidh iad a bhith a’ co-phàirteachadh ùidhean, draghan no fèin-aithnean a tha cumanta.

Tha e aig cridhe modh-obrach CLD gum bi prògraman agus gnìomhan air an leasachadh le coimhearsnachdan agus com-pàirtichean. Tha proifeiseantaich CLD an geall air luachan a thaobh: 

· fèin-ùghdarras
· in-ghabhail
· cumhachdachadh
· ag obair còmhla
· brosnachadh ionnsachadh mar ghnìomhachd fad-beatha. 

Tha dòighean-obrach CLD cuideachd air an cleachdadh le luchd-cleachdaidh ann an roinnean eile gus conaltradh le coimhearsnachdan agus luchd-ionnsachaidh.

Is e ‘neach-ionnsachaidh CLD’ neach sam bith a tha a’ faighinn sheirbheisean bho chom-pàirteachas no com-pàirtiche a tha a’ lìbhrigeadh solar CLD. Faodaidh iad a bhith nan: 

· Clann
· daoine òga
· inbhich
· teaghlaichean
· saor-thoilich
· luchd-iomairt coimhearsnachd
· buill den choimhearsnachd. 

Tha com-pàirtichean CLD a’ gabhail a-steach an dà chuid na buidhnean a tha a’ lìbhrigeadh ionnsachadh is leasachadh sa choimhearsnachd agus seirbheisean eile a tha a’ cur ri com-pàirteachasan. Faodaidh seo a bhith a’ toirt a-steach, ach gun a bhith cuibhrichte gu: 

· seirbheisean agus buidhnean CLD
· ionadan tràth-ionnsachaidh agus sgoiltean
· buidhnean cultar is spòrs
· NHS
· colaistean
· seirbheisean èiginn
· buidhnean ionadail agus nàiseanta na treas roinne
· buidhnean coimhearsnachd
· leabharlannan
· luchd-fastaidh. 

Eadar 2016 agus 2019, chomharraich sgrùdaidhean grunn chuspairean a bha a’ nochdadh a-rithist ’s a-rithist, a’ gabhail a-steach gu bheil CLD a’ cur gu mòr ri coimhearsnachdan ionadail agus gu bheil luchd-obrach agus saor-thoilich a’ leasachadh chothroman beatha chom-pàirtichean air feadh na h-Alba. Chomharraich Luchd-sgrùdaidh an Rìgh cuideachd raointean a bha feumach air tuilleadh leasachaidh, leithid leasachadh air tomhas dèanadais mu choinneamh amasan, neartachadh na tairgse airson ionnsachadh inbheach stèidhichte sa choimhearsnachd agus slighean adhartais do luchd-ionnsachaidh a dhèanamh nas soilleire. Chomharraich an aithisg, Ag àrdachadh chothroman beatha agus a’ toirt cumhachd do choimhearsnachdan, a chaidh fhoillseachadh san Fhaoilleach 2020, prìomh neartan agus nithean airson leasachadh ann an ceannardas agus lìbhrigeadh solar CLD. Mar a thòisich sinn air sgrùdaidhean a-rithist ann an 2023/24, às deidh a’ ghalair mhòr-sgaoilte, bha sinn airson measadh an robh ùghdarrasan ionadail air adhartas a dhèanamh a thaobh dèiligeadh ris na prìomh raointean leasachaidh sin, gu sònraichte leis na dùbhlain a tha an cois COVID-19.

[bookmark: _Hlk177553768]Rinn CLD atharrachadh agus obrachadh gu sùbailte gus cuideachadh le bhith a’ coinneachadh ri feumalachdan choimhearsnachdan aig àm a’ ghalair mhòr-sgaoilte. Bha luchd-cleachdaidh CLD ag obair ann an grunn àiteachan, a’ gabhail a-steach mòr-ionadan ionnsachaidh, agus dh’atharraich iad gu sgiobalta mar a lìbhrig iad ionnsachadh. Thug iad taic do shaor-thoilich agus do choimhearsnachdan gus feumalachdan ionadail a choileanadh. San t-Sultain 2022, dh’fhoillsich Luchd-sgrùdaidh an Rìgh aithisg a’ soilleireachadh feartan de chleachdadh leasachaidh coimhearsnachd èifeachdach mar fhreagairt do COVID-19: Coimhearsnachdan freagairteach, taiceil agus ath-leumach. 

Mar a bhios CLD a’ leantainn air ag atharrachadh às dèidh a’ ghalair mhòr-sgaoilte, tha grunn dhùbhlain is chothroman mu choinneimh na roinne a bheir buaidh air a comas builean adhartach a lìbhrigeadh. Tha iad sin a’ gabhail a-steach caochlaideachd ann an riaghladh CLD agus dè cho math ‘s a tha na goireasan a tha rim faighinn air am maidseadh ri feumalachdan a th’ ann an-dràsta agus a’ tighinn am bàrr. Ach, tha neartan mòra san roinn cuideachd, leithid dealas luchd-obrach agus saor-thoilich aig gach ìre gus taic a thoirt do chom-pàirtichean agus coimhearsnachdan gus atharrachaidhean adhartach a dhèanamh.

Tha an aithisg seo ag amas air na raointean deatamach sin a sgrùdadh le bhith a’ measadh dè cho èifeachdach ’s a tha ùghdarrasan ionadail agus an com-pàirtichean a’ stiùireadh agus a’ riaghladh solar CLD, agus cuideachd an ìre gu bheil an obair aca a’ lìbhrigeadh buaidh a ghabhas tomhas. Le bhith a’ tuigsinn an dà chuid soirbheachasan agus dùbhlain, tha sinn ag amas air seallaidhean a thoirt seachad a bheir fios do leasachadh agus seasmhachd CLD air feadh na h-Alba san àm ri teachd.

Modh-eòlas

Eadar an t-Sultain 2023 agus an t-Ògmhios 2024, rinn Luchd-sgrùdaidh an Rìgh prògram de thursan gu na 32 ùghdarrasan ionadail gu lèir mar phàirt den phrògram sgrùdaidh bhliadhnail 2023/24. Chaidh na sgrùdaidhean sin a dhealbhadh gus taic a thoirt do leasachadh agus gealltanas bhon taobh a-muigh a thoirt seachad mu chàileachd solar CLD air feadh na h-Alba, gu sònraichte a’ measadh càileachd agus leasachadh ann an ceannardas agus riaghladh. Tha aithisgean fa leth rim faighinn air làrach-lìn Foghlam Alba. 

Tha dleastanasan reachdail air ùghdarrasan ionadail ann an Riaghailtean Riatanasan airson Ionnsachadh agus Leasachadh Coimhearsnachd (Alba) 2013 a bhith ag obair le com-pàirtichean agus coimhearsnachdan gus CLD a cho-riochdachadh agus a dhèanamh cinnteach san sgìre aca agus Plana CLD fhoillseachadh gach 3 bliadhna. Rè nan sgrùdaidhean, rinn Luchd-sgrùdaidh an Rìgh measadh air an ìre gu bheil ùghdarrasan ionadail a’ coileanadh nan dleastanasan reachdail sin, a’ coimhead air an adhartas a rinn ùghdarrasan ionadail agus an com-pàirtichean CLD mu choinneamh am planaichean CLD 2021–24.

Ro na sgrùdaidhean, chaidh iarraidh air stiùirichean CLD fèin-mheasadh a dhèanamh air adhartas leis a’ phlana CLD aca ann am prìomh raointean leithid ceannardas, riaghladh agus a’ bhuaidh a th’ aca air luchd-ionnsachaidh agus coimhearsnachdan. Bha am fèin-luachadh seo, a bha air a structaradh timcheall air 2 cheist àrd-ìre agus 5 cuspairean bho fhrèam càileachd CLD Dè cho math ’s a tha ar n-ionnsachadh agus leasachadh coimhearsnachd?, a’ soilleireachadh neartan, adhartas mu choinneamh a’ phlana CLD aca, agus raointean leasachaidh. 

Rè nan sgrùdaidhean, chruinnich Luchd-sgrùdaidh an Rìgh fiosrachadh bho raon farsaing de luchd-ùidh, a’ gabhail a-steach clann agus daoine òga, luchd-ionnsachaidh inbheach, luchd-iomairt coimhearsnachd, saor-thoilich, luchd-obrach agus àrd-stiùirichean. Chunnaic iad gnìomhachdan CLD agus rinn iad ath-sgrùdadh air sgrìobhainnean agus aithisgean mu choinneamh phlanaichean CLD gus adhartas agus builean a mheasadh. 

Aig deireadh gach cuairt, thug Luchd-sgrùdaidh an Rìgh measadh iomlan seachad air dè cho èifeachdach ’s a bha ùghdarrasan ionadail agus an com-pàirtichean CLD a’ lìbhrigeadh am planaichean. A bharrachd air an sin, chomharraich iad cleachdaidhean fìor èifeachdach a sheall co-obrachadh làidir agus solar soirbheachail seirbheisean.

Tha an aithisg seo a’ taisbeanadh measadh air:

· dè cho èifeachdach ’s a tha ceannardas an ùghdarrais ionadail agus an com-pàirtichean CLD ann a bhith a’ leasachadh bhuilean; agus 
· dè cho math ’s a tha coileanadh an ùghdarrais ionadail agus a chom-pàirtichean CLD a’ nochdadh deagh bhuaidh. 
[bookmark: _Hlk172191424]
Prìomh thoraidhean

· [bookmark: _Hlk177546896]Tha ceannardas CLD anns a’ mhòr-chuid de dh’ùghdarrasan ionadail làidir agus èifeachdach. Tha riaghladh èifeachdach air CLD aig a’ mhòr-chuid de dh’ùghdarrasan ionadail. Ach, feumar ceannardas agus riaghladh CLD a neartachadh ann an grunn ùghdarrasan ionadail. Tha seo a’ gabhail a-steach grunn ùghdarrasan ionadail far nach eil ceannardas agus riaghladh a-nis cho èifeachdach na bha iad ron ghalar mhòr-sgaoilte. 

· Tha àite ro-innleachdail aig cha mhòr a h-uile com-pàirteachas planadh coimhearsnachd ann am planadh CLD, agus a’ cumail sùil air adhartas tro aithriseadh cunbhalach. Barrachd is barrachd, tha CLD a’ co-thaobhadh ri prìomhachasan sa phlana leasachadh bhuilean ionadail agus ri structaran dealbhaidh na sgìre. Tha seo ag àrdachadh mothachadh agus tuigse air buaidh CLD thar raon nas fharsainge de chom-pàirtichean. 

· Tha aithneachadh air CLD mar phàirt shònraichte agus chudromach de shiostam foghlaim na h-Alba a’ leantainn air a’ leasachadh agus a’ fàs. Tha barrachd is barrachd luchd-stiùiridh ann an ùghdarrasan ionadail agus com-pàirteachasan planadh coimhearsnachd a’ tuigsinn mar a bhios luchd-cleachdaidh CLD agus com-pàirtichean a’ cleachdadh mhodhan-obrach CLD gus taic a thoirt do chlann, daoine òga, inbhich agus coimhearsnachdan. Tha iad cuideachd ag aithneachadh luach na tha CLD a’ cur ri coileanadh prìomh phrìomhachasan nàiseanta is ionadail.

· Chan eil ùghdarrasan ionadail agus an com-pàirtichean CLD fhathast a’ toirt com-pàirt gu leòr do riochdairean coimhearsnachd agus luchd-ionnsachaidh ann am planadh agus co-dhùnaidhean mu CLD aig ìre ro-innleachdail. Tha àireamh bheag de dh’ùghdarrasan ionadail ann a tha èifeachdach ann a bhith a’ toirt taic do dhaoine òga, luchd-ionnsachaidh inbheach, no buidhnean coimhearsnachd gus pàirt a ghabhail ann am planadh ro-innleachdail CLD. Ach, chan eil ùghdarras ionadail sam bith fhathast a’ toirt a-steach na 3 buidhnean gu lèir mar chom-pàirtichean làn-ghnìomhach. Tha seo a’ gabhail a-steach com-pàirt chom-pàirtichean ann an leasachadh agus ath-sgrùdadh phlanaichean CLD. Gu sònraichte, chan eil luchd-ionnsachaidh inbheach air an riochdachadh gu leòr ann am planadh CLD aig ìrean sgìreil agus ro-innleachdail.

· Tha an dòigh anns a bheilear a’ faighinn ghoireasan agus riaghladh CLD ag atharrachadh gu mòr eadar ùghdarrasan ionadail. Tha eadar-dhealachadh mòr eadar far a bheil CLD ann an ùghdarrasan ionadail. Faodaidh seo dùbhlain adhbhrachadh ann a bhith a’ leasachadh dòigh-obrach chiallach a thaobh lìbhrigeadh agus riaghladh CLD thar roinnean ùghdarrasan ionadail agus ann an stiùirichean CLD a bhith comasach air slatan-tomhais a dhèanamh thar ùghdarrasan ionadail. Tha maoineachadh CLD iom-fhillte cuideachd. Bidh ùghdarrasan ionadail a’ cleachdadh measgachadh eadar-dhealaichte de phrìomh mhaoineachadh (a tha a’ crìonadh bliadhna às dèidh bliadhna), tabhartasan geàrr-ùine agus, gu sònraichte airson buidhnean san treas roinn, togail-airgid ionadail. Tha seo a’ leantainn gu eadar-dhealachadh mòr anns an taic a tha luchd-ionnsachaidh agus coimhearsnachdan, a’ gabhail a-steach an fheadhainn le ìrean àrd de dh’fheum, air an tabhann air feadh Alba. 

· Anns na bliadhnaichean mu dheireadh, tha ùghdarrasan ionadail air barrachd luchd-obrach CLD a mhaoineachadh tro mhaoineachadh geàrr-ùine. Tha seo a’ cruthachadh mì-chinnt mu sholar CLD agus luchd-obrach agus ag adhbharachadh chùisean seasmhachd san fhad-ùine am measg luchd-obrach. Tha e cuideachd a’ cuingealachadh comas ùghdarrasan ionadail agus com-pàirtichean planadh èifeachdach a dhèanamh sa mheadhan-ùine agus san fhad-ùine, agus faodaidh sin buaidh a thoirt air lìbhrigeadh agus càileachd an t-solair.

· [bookmark: _Hlk180741566]Gu h-iomlan, chan eil an comas aig luchd-solair CLD làn thuigse agus aithris air a’ bhuaidh choitchinn aca air a leasachadh gu leòr. Chan eil seata dàta aontaichte nàiseanta no ceumannan builean gan cleachdadh gu cunbhalach gus buaidh CLD agus na tha e a’ cur ri prìomhachasan nàiseanta na h-Alba a nochdadh. Tha adhartas bhon Fhaoilleach 2020, nuair a chomharraich Luchd-sgrùdaidh an Rìgh an turas mu dheireadh dìth comas luchd-solair CLD gus a’ bhuaidh aca a thaisbeanadh agus a thomhas, air a bhith cuingealaichte. Nan robh barrachd fèin-luachaidh ga cho-roinn thar chom-pàirtichean CLD, bheireadh sin taic dhaibh gus tuigse nas fheàrr fhaighinn agus aithris air an adhartas choitcheann ann a bhith a’ coileanadh prìomhachasan CLD agus planadh coimhearsnachd.   

· Tha com-pàirt ann an gnìomhan CLD ag atharrachadh beatha, agus ann an cuid de chùisean a’ sàbhaladh beatha, dha mòran chloinne, dhaoine òga agus inbhich. Tha seo na fheart leantainneach, a tha a’ nochdadh a-rithist is a-rithist, den bhuaidh chudromaich aig CLD agus thathar ag aithris air gu cunbhalach le Luchd-sgrùdaidh an Rìgh agus eile. Tha e mar thoradh air luchd-obrach agus saor-thoilich CLD a’ lìbhrigeadh chothroman ionnsachaidh a tha a’ coinneachadh gu math ri feumalachdan dhaoine de gach aois.

· Tha luchd-obrach CLD, saor-thoilich agus com-pàirtichean èifeachdach ann a bhith a’ ruigsinn an fheadhainn aig a bheil dùbhlain a bharrachd nam beatha agus a’ toirt taic dhaibh. Tha clann, daoine òga agus inbhich a’ cur luach mòr air an taic a tha iad a’ faighinn bhon fheachd-obrach CLD. Tha seo a’ gabhail a-steach an fheadhainn a tha a’ fulang bochdainn, ana-cothrom, iomallachd shòisealta agus an fheadhainn le ciorraman agus dùbhlain slàinte inntinn is sunnd. 

· Tha dùbhlain mhòra aig solaraichean CLD ann a bhith a’ coinneachadh ri feumalachdan luchd-ionnsachaidh agus choimhearsnachdan, gu sònraichte ann an ionnsachadh inbheach stèidhichte sa choimhearsnachd. Ri linn measgachadh de ghoireasan a tha ag atharrachadh agus barrachd targaideadh solair, tha an raon de dh’ionnsachadh inbheach stèidhichte sa choimhearsnachd a tha seirbheisean CLD nan ùghdarrasan ionadail a’ tabhann air a dhol sìos. Mar thoradh air an sin, chan eilear a’ coinneachadh ri feumalachdan cuid de dhaoine agus choimhearsnachdan. Tha àrdachadh anns an àireimh de dh’fhògarraich, luchd-siridh comraich agus in-imrichean air àrdachadh mòr a thoirt air na h-iarrtasan air solar Beurla airson luchd-labhairt chànanan eile. Fiù ‘s far a bheil goireasan CLD air an ath-stiùireadh chun na h-obrach seo, chan eil goireasan gu leòr aig solaraichean fhathast gus an t-iarrtas a choileanadh gu h-iomlan.  

· Tha barrachd is barrachd luchd-obrach CLD ann an ùghdarrasan ionadail agus saor-thoilich ag obair còmhla ri com-pàirtichean, a’ gabhail a-steach sgoiltean, gus cothroman cuimsichte a sholarachadh don luchd-ionnsachaidh sin aig a bheil feum air taic a bharrachd. Tha seo a’ toirt taic do chlann, daoine òga agus inbhich a bhith a’ coileanadh agus a’ dèanamh adhartas. Ach, chan eil clann agus daoine òga air fad a’ faighinn taic gu leòr gus a bhith comasach air làn aithneachadh, comharrachadh agus togail air an sgilean agus an coileanadh. 

· Tha buidhnean coimhearsnachd agus saor-thoilich a’ cur gu mòr agus gu h-èifeachdach ri lìbhrigeadh CLD air feadh na h-Alba. Tha an obair aca a’ leudachadh gu mòr air an àireimh de dhaoine agus coimhearsnachdan a tha a’ faighinn buannachd bho ionnsachadh coimhearsnachd agus leasachadh coimhearsnachd. Tha àite na treas roinne, agus gu sònraichte buidhnean ionadail fo stiùir shaor-thoileach, ann an solar CLD agus cumhachdachadh coimhearsnachd a’ leudachadh.  

Molaidhean

Molaidhean airson ùghdarrasan ionadail agus an com-pàirtichean CLD

· Bu chòir do dh’ùghdarrasan ionadail obrachadh leis na com-pàirtichean CLD aca gus an cleachdadh coitcheann de dhàta agus fèin-luachadh co-roinnte a leasachadh gus sùil nas fheàrr a chumail air builean CLD agus aithris a dhèanamh orra. 

· Bu chòir do chom-pàirteachasan planadh coimhearsnachd dèanamh cinnteach gu bheil aithris CLD a’ toirt comas dhaibh tuigse fhaighinn air an adhartas a thathar a’ dèanamh mu choinneamh phlanaichean CLD agus mar a tha CLD a’ cur ri prìomhachasan nas fharsainge. Bheir seo taic dhaibh gus an dleastanas ro-innleachdail a choileanadh ann am planadh, riaghladh agus ceannardas CLD. 

· Feumaidh com-pàirteachasan CLD com-pàirt nas fheàrr a thoirt do dhaoine òga, luchd-ionnsachaidh inbheach, buidhnean coimhearsnachd agus riochdairean ionadail ann am planadh CLD. Gu sònraichte, bu chòir dhaibh dèanamh cinnteach gum bi barrachd buaidh aig com-pàirtichean CLD agus gum bi iad a’ gabhail pàirt ann an co-dhùnaidhean mu phlanadh CLD aig ìre ro-innleachdail.  

[bookmark: _Hlk177571449]Molaidhean airson Riaghaltas na h-Alba 

· Bu chòir do Riaghaltas na h-Alba beachdachadh air an dòigh as fheàrr air bun-structar nàiseanta a chleachdadh gus taic a thoirt don roinn CLD gus coinneachadh ri feumalachdan sluagh so-leònte. Tha grunn chùisean deatamach ann a tha an-dràsta a’ lùghdachadh comas na roinne gus coinneachadh ri feumalachdan luchd-ionnsachaidh agus choimhearsnachdan. Tha iad sin a’ gabhail a-steach dìth builean CLD co-roinnte agus frèam-obrach no siostam tomhais gus cunntas a chumail air adhartas aig ìre ùghdarrais ionadail agus ìre nàiseanta. 

· Bu chòir ath-sgrùdadh a dhèanamh air solar ionnsachadh inbheach stèidhichte sa choimhearsnachd, a’ gabhail a-steach ionnsachadh Beurla do luchd-labhairt chànanan eile, gus solar is iarrtas nas fheàrr a thuigsinn agus mar a dh’fhaodar dèiligeadh ri dùbhlain làithreach. Bu chòir gum bi seo a’ gabhail a-steach rannsachadh dè cho math ’s a tha ionnsachadh inbheach stèidhichte sa choimhearsnachd a’ cur ri prìomhachasan nàiseanta agus a’ comasachadh inbhich gus fastadh fhaighinn agus a’ toirt taic do shunnd.
 
· Bu chòir do Riaghaltas na h-Alba ath-sgrùdadh a dhèanamh air poileasaidh nàiseanta agus reachdas airson CLD gus dèanamh cinnteach gun toir iad aire don cho-theacsa làithreach agus gun cuir iad taic ri riaghladh neartaichte.

· Bu chòir do Riaghaltas na h-Alba agus ùghdarrasan ionadail beachdachadh a bheil feum air dòigh-obrach nàiseanta gus taic nas fheàrr a thoirt do sgoiltean agus com-pàirtichean CLD gus coileanadh agus sgilean dhaoine òga a chlàradh agus a leantainn. Is e dùbhlan fad-ùine a tha seo. Bheireadh dòigh-obrach chunbhalach, rianail cothrom do dhaoine òga an adhartas agus an sgilean aithneachadh agus a chomharrachadh nas fheàrr.

Fios air fad 

[bookmark: _Hlk170292799][bookmark: _Hlk172275684][bookmark: _Hlk170725127]A’ lìbhrigeadh ceannardas èifeachdach: Dè cho èifeachdach ’s a tha ceannardas an ùghdarrais ionadail agus an com-pàirtichean CLD a thaobh leasachadh bhuilean?
Pròifil CLD
Mheudaich na diofar dhleastanasan a ghabh luchd-obrach CLD, saor-thoilich agus buidhnean ri linn a’ ghalair mhòr-sgaoilte faicsinneachd CLD agus a’ bhuaidh a thug e air daoine fa leth agus coimhearsnachdan. Mheudaich seo an aithne, gu sònraichte le àrd-stiùirichean ann an ùghdarrasan ionadail agus com-pàirteachasan planadh coimhearsnachd, do dhreuchd luchd-cleachdaidh CLD ann a bhith a’ toirt taic do chlann, daoine òga, inbhich agus coimhearsnachdan. Tha seo a’ gabhail a-steach barrachd tuigse air an luach a chuireas CLD ri coileanadh phrìomhachasan nàiseanta is ionadail, mar eisimpleir a’ toirt taic don fheadhainn as motha a tha fo bhuaidh bochdainn is ana-cothrom. Tha seo uile a’ daingneachadh an fhìor fheum a th’ aig ùghdarrasan ionadail agus an com-pàirtichean brath a ghabhail air a’ ghluasad seo agus iad ag obair gus an riaghladh agus an ceannardas a neartachadh.
Riaghlachas
Tha riaghladh agus goireasan CLD air fàs nas toinnte anns na bliadhnaichean mu dheireadh. Tha ùghdarrasan ionadail air a bhith an-còmhnaidh ag ath-structaradh an cuid sheirbheisean mar fhreagairt air cuideam ionmhais agus prìomhachasan farpaiseach. Tha an ath-structaradh seo, ged a tha feum air, air barrachd iom-fhillteachd a thoirt don dòigh anns a bheil iad a’ riaghladh CLD, a’ toirt buaidh air gach cuid riaghladh agus riarachadh ghoireasan. 

Tha a’ mhòr-chuid de luchd-cleachdaidh CLD, an dà chuid taobh a-staigh ùghdarrasan ionadail agus buidhnean com-pàirteachais, a-nis ag obair fo phrìomhachasan co-roinnte mar a tha air am mìneachadh sna planaichean CLD aca. Air feadh na h-Alba, tha ceannardas làidir CLD anns a’ mhòr-chuid de dh’ùghdarrasan ionadail. Anns a’ mhòr-chuid de dh’ùghdarrasan ionadail, tha riaghladh CLD èifeachdach. Ach, tha droch riaghladh ann an cuid de raointean air leantainn gu neo-èifeachdas, dùblachadh oidhirpe agus neo-chomas buaidh a nochdadh gu soilleir. Gu sònraichte, tha grunn ùghdarrasan ionadail ann an cunnart gun a bhith a’ coileanadh an dleastanasan reachdail a thaobh CLD. Ged a tha grunn ùghdarrasan ionadail air an riaghladh a neartachadh bho thug Luchd-sgrùdaidh an Rìgh aithris air seo gu nàiseanta san Fhaoilleach 2020,[footnoteRef:2] chan eil cuid eile a’ coileanadh cho math a-nis.  [2:  improving-life-chances-and-empowering-communities.pdf (education.gov.scot)] 


Com-pàirt choimhearsnachdan ann am planadh CLD

Is e dùbhlan leantainneach do mhòran ùghdarrasan ionadail agus an com-pàirtichean ro-innleachdail CLD nach eil iad a’ leigeil le luchd-ùidh coimhearsnachd, leithid daoine òga, luchd-ionnsachaidh inbheach agus riochdairean coimhearsnachd, a bhith a’ com-pàirteachadh gu leòr ann am pròiseas planaidh CLD. Tha cothrom soilleir ann riaghladh a neartachadh tro bhith a’ dol an sàs nas motha le luchd-ùidh. 

Ach, tha eisimpleirean de dheagh chleachdadh ann: tha beag-chuid de dh’ùghdarrasan ionadail a’ stiùireadh na slighe ann a bhith a’ toirt a-steach òigridh agus buill coimhearsnachd ann am planadh CLD aig ìre ro-innleachdail. Tha iad a’ faicinn nam buannachdan, le solar agus builean nas fheàrr nuair a tha luchd-ionnsachaidh agus coimhearsnachdan an sàs gu gnìomhach agus am beachdan a’ fiosrachadh co-dhùnaidhean. Tha grunn ùghdarrasan ionadail cuideachd air cothrom a thoirt do dhaoine òga pàirt a ghabhail ann an co-dhùnaidhean planaidh nas fharsainge taobh a-muigh CLD, ag àrdachadh càileachd seirbheis tuilleadh. Ach, chan eil an cleachdadh a bhith a’ toirt a-steach luchd-ùidh mar chom-pàirtichean ann am planadh ro-innleachdail CLD fhathast cunbhalach thar gach ùghdarras ionadail. Gu sònraichte, chan eil luchd-ionnsachaidh inbheach air an riochdachadh gu leòr ann am planadh CLD aig ìrean sgìreil agus ro-innleachdail. Gus comas CLD a mheudachadh agus builean a leasachadh air feadh na h-Alba, tha e deatamach gum bi barrachd ùghdarrasan ionadail a’ toirt com-pàirt gnìomhach do na coimhearsnachdan aca, a’ gabhail a-steach luchd-ionnsachaidh de gach aois, ann am pròiseasan dealbhaidh.  

Com-pàirteachasan

Anns cha mhòr a h-uile ùghdarras ionadail, tha spèis mhòr aig CLD bho sheirbheisean eile taobh a-staigh an ùghdarrais ionadail agus le mòran chom-pàirtichean bhon taobh a-muigh. Tha lèirsinn shoilleir aig a’ mhòr-chuid de dh’ùghdarrasan ionadail a tha ag obair gu math le an com-pàirtichean CLD airson solar CLD a leasachadh. Tha obair com-pàirteachais èifeachdach deatamach ann a bhith a’ toirt taic do sholaraichean gus gabhail ri feumalachdan caochlaideach agus am feum as fheàrr a dhèanamh de ghoireasan a tha gu tric a’ lùghdachadh. Far a bheil sealbh làidir co-roinnte air prìomhachasan agus gnìomhan CLD thar chom-pàirtichean, bidh meud agus càileachd an t-solair a’ dol am feabhas gu cunbhalach. 

Ach, chan eil modhan-obrach air an deagh eagrachadh a thaobh obair com-pàirteachais cunbhalach fhathast thar gach ùghdarras ionadail. Chan eil ùghdarrasan ionadail nach eil fhathast air com-pàirteachasan làidir a leasachadh agus a chumail suas cho dualtach an aon ìre de sholarachadh agus buadhan adhartach a choileanadh do luchd-ionnsachaidh agus coimhearsnachdan ris an fheadhainn le co-obrachadh stèidhichte. Ann an com-pàirteachasan làidir CLD, tha luchd-obrach agus saor-thoilich a’ faighinn taic èifeachdach gus cur gu mòr ri coileanadh phrìomhachasan planadh coimhearsnachd. Tha iad sin a’ gabhail a-steach cùisean a tha air adhbharachadh le bochdainn, neo-ionannachd agus droch shlàinte inntinn is sunnd.




Goireasachadh

Thairis air na deich bliadhna a dh’fhalbh, tha barrachd is barrachd ghoireasan CLD aig ùghdarrasan ionadail air a bhith air an stiùireadh gus taic a thoirt do phrìomhachasan com-pàirteachais planadh coimhearsnachd, le fòcas air an fheadhainn aig a bheil na dùbhlain as motha. Ged a tha an dòigh-obrach chuimsichte seo air cothrom a thoirt do luchd-obrach agus saor-thoilich CLD a bhith ag obair gu dlùth le daoine fa leth agus coimhearsnachdan ann am feum, tha e air lùghdachadh a dhèanamh air na tha ri fhaighinn de sholar CLD nas fharsainge, gu tric nas neo-fhoirmeil a tha gu tric na chiad cheum dhaibhsan a tha ùr gu solar CLD. Tha seo follaiseach san lùghdachadh ann an clubaichean òigridh uile-choitcheann agus ann am mòran thaobhan de chothroman ionnsachaidh inbheach stèidhichte sa choimhearsnachd. 

Tha caochladh mòr cuideachd anns na seirbheisean CLD a tha rim faighinn air feadh na h-Alba. Ged a tha cuid den atharrachadh seo air fhìreanachadh le feumalachdan agus sluagh-thomasan ionadail, tha mòran dheth air a stiùireadh leis na goireasan a tha rim faighinn ann an diofar sgìrean ùghdarrasan ionadail seach am fìor iarrtas. Tha an t-eadar-dhealachadh seo gu sònraichte millteach ann an sgìrean far a bheil tasgadh CLD ìosal, a’ fàgail an fheadhainn le ìrean àrda de dh’fheum gun ruigsinneachd gu leòr air taic no cothroman ionnsachaidh.

Tha seirbheisean agus com-pàirteachasan CLD a’ cleachdadh maoineachadh bhon taobh a-muigh gu h-èifeachdach gus cuideachadh le cumail suas na prògraman a th’ ann mar-thà agus gus prògraman ùra a leasachadh, a’ leudachadh ruigsinneachd CLD. Tha seo a’ gabhail a-steach cleachdadh maoineachaidh Maoin Dùbhlan Coileanaidh, a leig le sgoiltean agus ùghdarrasan ionadail leudachadh a dhèanamh air solar CLD agus taic do chlann is dhaoine òga. Ach, far a bheilear an eisimeil air maoineachadh a tha cuibhrichte a thaobh ùine, tha sin a’ cruthachadh chunnartan airson seasmhachd CLD san fhad-ùine agus seasmhachd leasachadh luchd-obrach agus tèarainteachd obrach. 

Fiù ’s nuair a tha com-pàirtichean ag obair gu math còmhla gus dùblachadh a sheachnadh agus goireasan a cho-roinn, tha e fhathast na dhùbhlan mòr a bhith a’ coinneachadh ri raon farsaing de fheumalachdan chloinne, dhaoine òga, luchd-ionnsachaidh inbheach agus choimhearsnachdan. Tha solar ionnsachadh inbheach stèidhichte sa choimhearsnachd gu sònraichte air a lùghdachadh gu prìomh raointean leithid àireamhachd agus comas-cosnaidh ann am mòran ùghdarrasan ionadail. Tha seo a’ fàgail bheàrnan anns an raon fharsaing de phrògraman a tha a’ tabhann slighe tòiseachaidh gu ionnsachadh, a’ gabhail a-steach na h-inbhich sin nach d’ fhuair eòlas math air foghlam roimhe seo. 

Tha aon bheàrn shònraichte ann an solar taic Beurla do luchd-labhairt chànanan eile do dh’ fhògarraich agus in-imrichean ùra. Ged a tha mòran ùghdarrasan ionadail agus an com-pàirtichean gu soirbheachail a’ cleachdadh ghoireasan co-phàirteach gus seirbheisean Beurla  do luchd-labhairt chànanan eile a mheudachadh, tha iarrtas fhathast gu mòr nas àirde na an solar ann am beag-chuid de dh’ùghdarrasan ionadail. Tha seo a’ gabhail a-steach na h-ùghdarrasan ionadail sin far a bheil am feum as motha ann. 

Luachadh
Tha eisimpleirean làidir ann de stiùirichean a tha gu gnìomhach a’ toirt taic do luchd-obrach agus saor-thoilich ann am fèin-mheasadh, a’ toirt cothrom dhaibh meòrachadh air an cuid obrach agus tuigse nas fheàrr fhaighinn air buaidh an cuid obrach air coinneachadh ri feumalachdan an coimhearsnachdan. Far a bheil luchd-obrach agus saor-thoilich a’ faighinn taic gu cunbhalach agus air am brosnachadh gu fèin-mheasadh, tha leasachaidhean nas fhaicsinniche, agus tha seirbheisean a’ co-thaobhadh nas fheàrr ri feumalachdan na coimhearsnachd. Ach, chan eil ach beag-chuid de dh’ùghdarrasan ionadail a’ gabhail os làimh fèin-mheasadh gu cunbhalach gus leasachadh leantainneach a stiùireadh.
 
Tha ro bheag de dh’ùghdarrasan ionadail air fèin-mheasadh co-phàirteach a chur an sàs leis na com-pàirtichean CLD aca. Tha an dìth fèin-mheasaidh cho-roinnte seo agus an dìth aithris air adhartas air a bhith na chùis o chionn fhada, air a nochdadh tric ann an aithisgean sgrùdaidh nàiseanta roimhe seo. Ann an grunn ùghdarrasan ionadail, tha cleachdaidhean fèin-luachaidh agus dòighean-obrach co-roinnte airson measadh, a chaidh stad aig àm a’ ghalair mhòr-sgaoilte, fhathast ri thoirt air ais. Mar thoradh air an sin, tha fèin-mheasadh co-phàirteach fhathast neo-chunbhalach air feadh na h-Alba agus tha e fhathast na raon a tha feumach air leasachadh mòr. 

Gu dearbhach, tha a’ mhòr-chuid de dh’ùghdarrasan ionadail a’ cleachdadh fios air ais càileachdail bho chom-pàirtichean, luchd-ionnsachaidh agus coimhearsnachdan gu math airson am planadh fhiosrachadh. Bidh iad gu riaghailteach a’ dèanamh agus a’ sgaoileadh sgrùdaidhean cùise a tha a’ sealltainn buaidh gnìomhachd CLD air daoine fa leth agus buidhnean. Tha na sgrùdaidhean cùise seo a’ tabhann dealbh beairteach air mar a tha CLD a’ dèanamh eadar-dhealachadh brìoghmhor ann am beatha dhaoine agus ann an coimhearsnachdan. 

Sgrùdadh agus aithris

Tha aithris de chàileachd àrd air CLD ri faicinn ann an ùghdarrasan ionadail far a bheil riaghladh CLD nas làidire. Anns na h-ùghdarrasan ionadail seo, is urrainn do stiùirichean CLD adhartas a nochdadh a dh’ionnsaigh coinneachadh ris na prìomhachasan a tha air am mìneachadh sa phlana CLD aca agus mu choinneamh phrìomhachasan planadh coimhearsnachd san fharsaingeachd. Ach, tha beag-chuid de dh’ùghdarrasan ionadail aig nach eil pròiseasan èifeachdach fhathast airson aithris air CLD. Ro thric, chan eil na tha na com-pàirtichean uile a’ cur ri coileanadh phrìomhachasan CLD air an làn ghlacadh no air aithris. Feumaidh beag-chuid de dh’ùghdarrasan ionadail gu h-èiginneach builean agus targaidean soilleir a ghabhas tomhas a shuidheachadh anns na planaichean CLD aca gus piseach a thoirt air dè cho math ’s as urrainn dhaibh sùil a chumail air adhartas.  

Ged a tha cleachdadh dàta gus fiosrachadh a thoirt do phlanadh CLD a’ dol am feabhas, tha àrdachadh ann an cleachdadh dàta agus fianais luachaidh gus sùil a chumail air agus aithris air CLD na phrìomh amas aig ceannardan agus luchd-obrach air feadh na h-Alba. Ged a tha grunn ùghdarrasan ionadail agus an com-pàirtichean CLD a’ cleachdadh mion-sgrùdadh dàta co-roinnte gu math gus riarachadh ghoireasan a stiùireadh agus fiosrachadh a thoirt do cho-dhùnaidhean, feumaidh a’ mhòr-chuid de dh’ùghdarrasan ionadail an dòigh sa bheil iad a’ cleachdadh dàta a neartachadh gus planadh a stiùireadh agus builean a sgrùdadh.

[bookmark: _Int_KyB6aVb6]Gu h-iomlan, chan eil comas luchd-solair CLD làn thuigse agus aithris air a’ bhuaidh choitchinn aca air a leasachadh gu leòr. Feumar a’ bhuaidh a bhios aig obair CLD air ùghdarras ionadail san fharsaingeachd, com-pàirteachas planadh coimhearsnachd agus prìomhachasan nàiseanta a ghlacadh, a thuigsinn agus aithris nas fheàrr. Chan eil dòigh-obrach chunbhalach ann airson adhartas CLD a thomhas air feadh na h-Alba. Tha seo a’ cuingealachadh dè cho math ’s as urrainn do dh’ùghdarrasan ionadail agus an com-pàirtichean an adhartas a mheasadh mu choinneamh chàch gus an cuideachadh ath-sgrùdadh a dhèanamh air an t-solar aca agus raointean a chomharrachadh far a bheil feum air barrachd aire. Is e ceum adhartach a th’ ann an leasachadh seata de phrìomh chomharran coileanaidh coitcheann le Manaidsearan CLD Alba, an lìonra proifeasanta de mhanaidsearan ùghdarrasan ionadail. Ach, tha an dàta a chaidh a chruinneachadh neo-chunbhalach, le mar eisimpleir dìreach cuid a’ toirt a-steach dàta bho chom-pàirtichean. 

A’ togail an fheachd-obrach

Tha am feachd-obrach CLD eadar-mheasgte, a’ gabhail a-steach luchd-obrach agus saor-thoilich le teisteanasan CLD, an fheadhainn aig a bheil teisteanasan iomchaidh eile, agus daoine fa leth a tha air sgilean fhaighinn tro eòlas. Bidh am feachd-obrach seo ag obair thar raon farsaing de shuidheachaidhean. Tha seo a’ gabhail a-steach ùghdarrasan ionadail, buidhnean nàiseanta is na treas roinne, buidhnean coimhearsnachd agus roinnean eile far a bheil eòlas air dòighean-obrach CLD air a chleachdadh airson conaltradh agus taic a thoirt do luchd-ùidh agus coimhearsnachdan. 

Tha a’ mhòr-chuid de luchd-obrach agus saor-thoilich CLD a’ faireachdainn gu bheil iad a’ faighinn deagh thaic, cumhachd agus luach leis na manaidsearan aca gus an dreuchdan agus an dleastanasan a choileanadh. Tha ceannardas sgaoilte ann am beag-chuid de sheirbheisean CLD agus mòran bhuidhnean com-pàirteachais a’ leantainn gu barrachd cumhachd do luchd-obrach. Uile gu lèir, tha cothrom aig luchd-obrach agus saor-thoilich CLD a tha ag obair dha ùghdarrasan ionadail agus an com-pàirtichean CLD air deagh chothroman airson leasachadh proifeiseanta. Tha co-obrachadh thar luchd-obrach ùghdarrasan ionadail agus com-pàirtichean a’ comasachadh trèanadh agus eòlas a cho-roinn. Bidh seo a’ toirt taic do luchd-obrach agus saor-thoilich gus an cleachdadh a leasachadh agus le misneachd a bhith a’ gabhail os làimh taobhan ùra de dh’obair agus de dhleastanasan, a’ gabhail a-steach na prògraman sin a chaidh a leasachadh gus coinneachadh ri feumalachdan caochlaideach na coimhearsnachd.  

Tha àireamh a tha a’ sìor fhàs de dh’ùghdarrasan ionadail air cultar èifeachdach ‘fàs do chuid fhèin’ a leasachadh, a’ toirt taic don luchd-obrach aca gus duaisean agus teisteanasan CLD iomchaidh fhaighinn. Tha an dòigh-obrach seo a’ cuideachadh le bhith a’ cumail suas ìrean luchd-obrach agus a’ toirt taic dhaibh gus na seirbheisean aca a chumail suas agus coinneachadh ri iarrtasan a tha a’ fàs. Ach, tha cothrom air teisteanasan proifeiseanta agus duaisean leasachaidh proifeiseanta ro theisteanas ag atharrachadh air feadh na h-Alba a rèir an àite agus nan siostaman a tha ann gus taic a thoirt do luchd-obrach. Faodaidh cothrom cuibhrichte air ionnsachadh proifeiseanta agus teisteanasan bacadh a chur air fastadh agus glèidheadh luchd-obrach.  

Tha àite a’ sìor-fhàs cudromach aig saor-thoilich ann an lìbhrigeadh CLD air feadh Alba. Tha pàirt riatanach aig saor-thoilich sgileil agus gnìomhach ann a bhith a’ dèiligeadh ri feumalachdan ionadail. Tha cha mhòr a h-uile seirbheis CLD aig ùghdarrasan ionadail agus san treas roinn a’ toirt taic èifeachdach do na saor-thoilich aca. Bidh luchd-stiùiridh CLD eòlach, an dà chuid luchd-obrach agus saor-thoilich fad-ùine, a’ tuigsinn agus a’ dèanamh gnìomh gus dèanamh cinnteach gum bi slighean aig luchd-ionnsachaidh gu bhith saor-thoileach.  

Ged a tha am fàs ann an seirbheisean agus buidhnean a’ lìbhrigeadh bhuilean CLD agus a’ cleachdadh mhodhan CLD deimhinneach, tha e cuideachd na dhùbhlan. Chan eil e an-còmhnaidh soilleir ciamar a tha luchd-obrach le teisteanas CLD a’ faighinn taic gus an inbhean agus an cleachdadh proifeiseanta a chumail suas. Feumaidh luchd-obrach agus saor-thoilich aig nach eil teisteanas CLD ach a tha a’ cleachdadh mhodhan-obrach CLD taic is stiùireadh leantainneach bho luchd-cleachdaidh eòlach gus dèanamh cinnteach gu bheil iad an-còmhnaidh a’ coileanadh inbhean proifeasanta gu cunbhalach. Tha seo a’ gabhail a-steach buidhnean nach eil gam faicinn fhèin mar sholaraichean CLD ach a tha a’ lìbhrigeadh mu choinneamh phrìomhachasan CLD. Tha e cuideachd a’ gabhail a-steach na h-ùghdarrasan ionadail sin a tha a’ cleachdadh dòigh-obrach leasachaidh coimhearsnachd gus coimhearsnachdan a thoirt a-steach ann an lìbhrigeadh sheirbheisean agus far a bheil luchd-obrach CLD, sgoile agus thràth-bhliadhnaichean a’ tighinn còmhla gus eòlas agus dòighean-obrach a cho-roinn gus taic nas fheàrr a thoirt do chlann is daoine òga agus an teaghlaichean. 

[bookmark: _Hlk170725211]A’ nochdadh deagh bhuaidh:
Dè cho math ’s a tha coileanadh an ùghdarrais ionadail agus a chom-pàirtichean CLD a’ nochdadh deagh bhuaidh? 

Cleachdadh dàta gus buaidh a thaisbeanadh

Tha cha mhòr a h-uile solaraiche CLD air tuigse làidir a leasachadh mu na coimhearsnachdan aca agus an co-theacsa sòisio-eaconamach sa bheil iad ag obair. Barrachd is barrachd, tha com-pàirtichean CLD a’ roinneadh dàta agus fiosrachadh eile gus an dà chuid feumalachdan a tha ann agus a tha a’ tighinn am bàrr a chomharrachadh ann an dòigh nas èifeachdaiche. Mar eisimpleir, barrachd is barrachd tha com-pàirtichean CLD a’ cleachdadh dàta gus solar a chuimseachadh a dh’ionnsaigh dèiligeadh ri cùisean deatamach leithid bochdainn agus neo-ionannachd. Ann an grunn chùisean, tha eadar-theachdan cuimsichte air leantainn gu leasachaidhean susbainteach ann am beatha dhaoine fa leth agus choimhearsnachdan air fad. A bharrachd air an sin, tha a’ mhòr-chuid de dh’ùghdarrasan ionadail a’ faicinn com-pàirteachadh ann am mòran phrògraman CLD a’ tilleadh gu ìrean ron ghalar mhòr-sgaoilte. Mar eisimpleir, tha na h-àireamhan de dhaoine òga a bha a’ gabhail pàirt ann am buidhnean òigridh, a bha air lùghdachadh gu mòr, a-nis ag èirigh gu cunbhalach.     
 
Ach, tha dùbhlan ann fhathast do mhòran ùghdarrasan ionadail ann a bhith ag amalachadh agus a’ roinneadh dàta gu h-iomlan, gu sònraichte airson sùil a chumail air adhartas, le com-pàirtichean CLD. Tha seo a’ gabhail a-steach roinneadh dàta eadar CLD agus sgoiltean, gus coileanadh dhaoine òga a nochdadh. Tha cuid de chom-pàirteachasan CLD nach eil fhathast a’ glacadh dàta gu h-iomlan bhon raon fharsaing de bhuidhnean coimhearsnachd leithid urrasan leasachaidh. Tha seo a’ cur bacadh air an comas a bhith a’ tuigsinn agus a’ planadh còmhla gus prìomhachasan coimhearsnachd a choileanadh agus tha cunnart ann gum bi iad a’ dùblachadh conaltradh le coimhearsnachdan. 

Soirbheas airson a h-uile duine 
Bidh luchd-obrach agus saor-thoilich CLD air feadh na h-Alba a’ toirt taic èifeachdach do choimhearsnachdan agus luchd-ionnsachaidh de gach aois. Tha fòcas soilleir aig a’ mhòr-chuid de chom-pàirteachasan CLD air dèiligeadh ri cnapan-starra a thaobh com-pàirteachaidh agus ruigsinn air an fheadhainn as motha a tha a dhìth agus an fheadhainn a tha fo leth-bhreith no ana-cothrom. Anns a h-uile ùghdarras ionadail, tha sgiobaidhean CLD air am fòcas a ghluasad bho sheirbheisean uile-choitcheann gu prògraman cuimsichte a tha a’ toirt prìomhachas do bhuidhnean air a bheil feum mòr leithid Albannaich ùra, daoine òga le eòlas cùraim agus inbhich nas sine. Bidh ùghdarrasan ionadail agus an com-pàirtichean CLD, a’ gabhail a-steach buidhnean coimhearsnachd, a’ toirt taic phearsanta dhaibhsan a tha fo bhuaidh bochdainn. Tha seo a’ cuideachadh inbhich agus teaghlaichean gus faighinn gu seirbheisean taice deatamach, an ionmhas a riaghladh nas fheàrr agus teachd a-steach a mheudachadh. Ach, chan eil ach beag-chuid de dh’ùghdarrasan ionadail comasach air adhartas a shealltainn ann a bhith a’ cuideachadh choimhearsnachdan gus dèiligeadh ri bochdainn agus an èiginn cosgais bith-beò. 

Tha luchd-obrach agus saor-thoilich CLD a’ dèanamh eadar-dhealachadh mòr ann a bhith a’ toirt taic do chom-pàirtichean le an slàinte inntinn agus sunnd. Le bhith a’ togail ath-leumachd, a’ cuideachadh dhaoine fa leth gus ro-innleachdan a leasachadh gus an slàinte inntinn a riaghladh, agus a’ lùghdachadh aonaranachd tro chom-pàirteachadh sòisealta, dha mòran chom-pàirtichean tha prògraman CLD ag atharrachadh beatha. Mar eisimpleir, tha inbhich le dùbhlain slàinte fad-ùine air obair fhaighinn agus a chumail suas tro thaic CLD shònraichte a thogas am fèin-chreideas agus am fèin-luach. A bharrachd air an sin, tha eisimpleirean ann de phrògraman ionnsachaidh eadar-ghinealach agus teaghlaich a’ toirt buaidh mhath air gach cuid foghlam chloinne agus daineamaigs teaghlaich. Bidh a’ mhòr-chuid de chom-pàirtichean a’ faighinn taic ann an deagh àm bho luchd-obrach agus saor-thoilich CLD, a’ toirt cothrom dhaibh atharrachaidhean adhartach a dhèanamh nam beatha. Mar thoradh air a bhith an sàs ann an cothroman ionnsachaidh CLD, tha com-pàirtichean ag ràdh gu bheil iad a’ fàs nas ath-leumaiche agus nas uidheamaichte airson dèiligeadh ri atharrachaidhean beatha. 

Uile gu lèir, tha luchd-obrach agus saor-thoilich CLD soirbheachail ann a bhith a’ cruthachadh solar in-ghabhalach, fàilteachail agus air a stiùireadh leis an neach-ionnsachaidh. Tha seo a’ toirt taic do chom-pàirtichean a tha a’ fuireach ann an coimhearsnachdan a tha fo bhuaidh bochdainn is ana-cothrom gus coileanadh agus adhartas a dhèanamh. Ach, tha dùbhlain mhòra ann a thaobh ghoireasan. Tha iarrtas mòr air seirbheisean ann am mòran choimhearsnachdan, ach tha ùghdarrasan ionadail agus an com-pàirtichean a’ strì gun uairean luchd-obrach agus shaor-thoileach gu leòr gus na feumalachdan sin a choileanadh. 

Cho cudromach ’s a tha saor-thoilich
Bidh saor-thoilich a’ dèanamh eadar-dhealachadh mòr a thaobh ruigsinneachd agus càileachd solar CLD air feadh na h-Alba. Tron obair ann an ùghdarrasan ionadail, seirbheisean poblach, buidhnean saor-thoileach agus buidhnean coimhearsnachd, bidh saor-thoilich a’ toirt taic luachmhor do chloinn, do dhaoine òga agus do luchd-ionnsachaidh inbheach. Mar eisimpleir, bidh saor-thoilich òga a’ cuideachadh gus dèanamh cinnteach gu bheil guthan chloinne is dhaoine òga air an cluinntinn ann an co-dhùnaidhean air feadh an ùghdarrais ionadail, agus tha mòran thachartasan coimhearsnachd a tha a’ meudachadh co-leanailteachd air an lìbhrigeadh gu tur le saor-thoilich. 

Tha saor-thoilich ann an CLD a’ tighinn bho chùl-raointean eadar-dhealaichte, le mòran air tòiseachadh mar chom-pàirtichean ann an gnìomhachd CLD. Mar a bhios iad a’ gluasad gu dreuchdan saor-thoileach agus a’ tòiseachadh a’ cur ri bhith a’ toirt taic do dhaoine eile len ionnsachadh agus a dh’ionnsaigh an coimhearsnachdan a leasachadh, tha mòran a’ faicinn gu bheil am misneachd agus an sunnd a’ fàs nas fheàrr. Tha am fàs pearsanta seo a’ nochdadh luach obair shaor-thoileach, chan ann a-mhàin don luchd-tairbhe ach cuideachd dha na saor-thoilich fhèin.

Air feadh na h-Alba, tha buidhnean saor-thoileach a’ meudachadh seasmhachd choimhearsnachdan le bhith a’ lìbhrigeadh phròiseactan mòra, leithid togail agus ruith ghoireasan. Ann am mòran ùghdarrasan ionadail, tha saor-thoilich air maoin coimhearsnhachd a ghabhail thairis agus a stiùireadh gu soirbheachail, gan stèidheachadh fhèin ann an leasachadh ionadail. Tha buidhnean coimhearsnachd, a’ gabhail a-steach urrasan leasachaidh, a’ lìbhrigeadh raon farsaing de sheirbheisean leithid bùthan coimhearsnachd, a’ leasachadh slighean agus prògraman ionnsachaidh airson gach aois. Fhad ’s a tha iad a’ leasachadh ghoireasan agus sheirbheisean ionadail, tha mòran cuideachd a’ toirt taic do bhuidhnean coimhearsnachd eile nan leasachadh. 

Tha eisimpleirean làidir ann de dh’ùghdarrasan ionadail ag obair gu math le buidhnean coimhearsnachd gus dèiligeadh ri cùisean leithid fìor dhroch shìde. Ann am mòran sgìrean, tha saor-thoilich a’ toirt buaidh dhìreach agus cumadh air seirbheisean ionadail gus coinneachadh nas fheàrr ri feumalachdan nan coimhearsnachdan aca. Ach, a dh’aindeoin na chuir iad gu mòr ris, chan eilear a’ tuigsinn, ag aithneachadh no a’ cumail sùil air a’ bhuaidh a tha aig saor-thoilich ann an coimhearsnachdan ionadail. Tha seo a’ gabhail a-steach na chuir iad ris an t-siostam foghlaim agus leasachaidhean coimhearsnachd san fharsaingeachd ann an Alba.

Sgilean airson ionnsachadh, beatha agus obair
Tro raon de phrògraman CLD, tha luchd-ionnsachaidh de gach aois a’ faighinn sgilean a chuireas taic rin ionnsachadh, am beatha agus an dreuchdan. Bidh solaraichean CLD a’ tabhann raon farsaing de ghnìomhachdan ionnsachaidh agus taic, bho thachartasan aon-latha agus cùrsaichean goirid gu taic fa leth fad-ùine. Tha prògraman CLD gu math stèidhichte air an neach, a’ dèanamh cinnteach gu bheil gach com-pàirtiche a’ leasachadh sgilean a tha iomchaidh dha na h-amasan agus miannan aca fhèin. Anns a’ mhòr-chuid de chùisean, tha na prògraman sin a’ cuideachadh clann, daoine òga agus inbhich gus misneachd a thogail agus an sgilean a chleachdadh thar diofar shuidheachaidhean nam beatha. Tha a’ mhòr-chuid a’ faighinn eòlas agus sgilean beatha a chuidicheas iad gus beachdachadh air na h-ath cheumannan aca agus, far a bheil sin iomchaidh, na miannan dreuchdail aca. Bidh luchd-obrach agus saor-thoilich CLD cuideachd a’ cuideachadh clann, daoine òga agus inbhich gus duaisean no teisteanasan fhaighinn.  

Thar a’ mhòr-chuid de dh’ùghdarrasan ionadail, tha com-pàirtichean CLD gu gnìomhach a’ toirt clann, daoine òga, luchd-ionnsachaidh inbheach agus buill coimhearsnachd an sàs ann an dealbhadh phrògraman ionnsachaidh. Bidh adhartas luchd-ionnsachaidh gu tric air a leantainn tro phlanaichean ionnsachaidh fa leth no buidhne. Feumaidh grunn ùghdarrasan ionadail feum nas fheàrr a dhèanamh de na h-innealan sin gus com-pàirtichean a chuideachadh gus an adhartas a thuigsinn agus togail air. 

Tha fianais a’ sìor fhàs, ged a tha i cuibhrichte, gu bheil co-obrachadh eadar luchd-obrach sgoile agus CLD a’ cuideachadh clann agus daoine òga gus frithealadh agus coileanadh sgoile a leasachadh. Anns a’ mhòr-chuid de dh’ùghdarrasan ionadail, tha com-pàirtichean CLD ag obair gu dlùth le luchd-obrach nan sgoiltean gus taic a lìbhrigeadh do dhaoine òga. Tha seo a’ gabhail a-steach daoine òga air slighean ionnsachaidh sùbailte, an fheadhainn aig a bheil ìrean frithealaidh ìosal agus an fheadhainn a tha a’ nochdadh droch ghiùlan no a tha aonaranach san sgoil. Tha luchd-obrach CLD a’ toirt deagh thaic do dhaoine òga gus ro-innleachdan fhaighinn airson an giùlan a riaghladh, càirdeas a thogail agus ionnsachadh a mhealtainn. A bharrachd air an sin, anns na h-ùghdarrasan ionadail aig a bheil prògraman ionnsachaidh teaghlaich èifeachdach, tha pàrantan agus luchd-cùraim ag aithris gu bheil barrachd misneachd aca ann a bhith a’ toirt taic do ionnsachadh an cuid chloinne, a’ leantainn gu leasachaidhean ann an làthaireachd agus coileanadh chloinne.

Thairis air na beagan bhliadhnaichean a dh’fhalbh, tha com-pàirtichean CLD air a dhol an sàs gu ìre nas motha ann a bhith a’ toirt taic do, agus a’ lìbhrigeadh agus a’ stiùireadh, phrògraman ionnsachaidh le fòcas air comas-cosnaidh. Le bhith a’ cleachdadh dòigh-obrach a tha stèidhichte air an neach agus a tha coileanta, tha CLD a’ soirbheachadh ann a bhith a’ cuideachadh cuid de dhaoine as fhaide air falbh bhon mhargaidh obrach a dhol air adhart gu trèanadh, obair shaor-thoileach agus cosnadh. Mar eisimpleir, tha prògraman CLD ann a chuidicheas prìosanaich a chaidh an sàs o chionn ghoirid gus sgilean litearrachd is àireamhachd fhaighinn, agus pròiseactan a bheir taic do dh’inbhich aig nach eil ach beagan eòlais obrach gus sgilean a thogail agus adhartas a dhèanamh gu saor-thoileach.   

Tha solar CLD a’ dèanamh eadar-dhealachadh mòr dhaibhsan a tha a’ faighinn bun-sgilean a’ gabhail a-steach litearrachd, àireamhachd, Beurla agus in-ghabhail didseatach. Anns a’ mhòr-chuid de dh’ùghdarrasan ionadail, tro thaic bho Mhaoin Iomadaich fo mhaoin soirbheachais co-roinnte riaghaltas na RA, tha an àireamh de luchd-ionnsachaidh inbheach a tha a’ leasachadh an sgilean àireamhachd agus rianachd ionmhais a’ dol am meud. Tha luchd-ionnsachaidh Beurla do luchd-labhairt chànanan eile a’ faighinn sgilean cànain luachmhor a bharrachd air eòlas air cultar is siostaman na h-Alba. Tha iad a-nis comasach air pàirt a ghabhail anns na coimhearsnachdan aca agus faighinn gu taic a tha a dhìth orra. Tha ionnsachadh Gàidhlig airson daoine òga agus inbhich gu math follaiseach ann an grunn ùghdarrasan ionadail, mar phàirt de phlanaichean Ionnsachadh Gàidhlig. Tha seo a’ cuideachadh chom-pàirtichean gus barrachd tuigse fhaighinn air cultar agus eachdraidh na sgìre aca a bharrachd air a’ Ghàidhlig ionnsachadh. 

Coileanadh

 Anns a’ mhòr-chuid de dh’ùghdarrasan ionadail, tha com-pàirtichean CLD ag obair gu h-èifeachdach gus dèanamh cinnteach gu bheil slighean ionnsachaidh do chom-pàirtichean soilleir agus a rèir an amasan agus an ùidhean. Tha seo a’ toirt taic do luchd-ionnsachaidh de gach aois gus adhartas a dhèanamh a dh’ionnsaigh, agus gu tric a choileanadh, nan amasan is miannan pearsanta aca. Anns a’ mhòr-chuid de dh’ùghdarrasan ionadail, tha slighean ionnsachaidh air an deagh mhìneachadh a’ stiùireadh luchd-ionnsachaidh inbheach bho ionnsachadh ìre inntrigidh gu teisteanasan barantaichte nas adhartaiche air Frèam-obrach Creideasan is Teisteanasan na h-Alba. Ach, ann an grunn ùghdarrasan ionadail, chan eil daoine òga agus inbhich an-còmhnaidh soilleir ciamar as urrainn dhaibh adhartas a dhèanamh nan ionnsachadh, agus feumar tuilleadh leasachaidh a dhèanamh air slighean ionnsachaidh gus slighean nas soilleire gu coileanadh a sholarachadh.

Tha mòran dhaoine òga a’ leasachadh sgilean cudromach, leithid obair-sgioba, conaltradh agus ceannardas, le bhith a’ gabhail pàirt ann an diofar ghnìomhachdan CLD. Bidh na sgilean sin gu tric air an aithneachadh tro dhuaisean le creideas nàiseanta leithid Duais Diùc Dhùn Èideann, Duaisean Crann na h-Alba agus duaisean Coileanaidh Òigridh. Tro bhith a’ faighinn nan sgilean agus nan duaisean sin, tha daoine òga a’ faighinn taic gu bhith ag aithneachadh agus a’ faighinn barrachd misneachd nan comasan fhèin agus thathar gam brosnachadh gus cumail orra a’ leasachadh an sgilean. Tha com-pàirtichean CLD mothachail air an fheum air na coileanaidhean agus na sgilean a tha daoine òga a’ leasachadh taobh a-staigh agus taobh a-muigh na sgoile aithneachadh agus a thracadh nas fheàrr. Ged a tha grunn eisimpleirean matha ann de luchd-obrach CLD ag obair gu h-èifeachdach le sgoiltean gus coileanadh dhaoine òga a ghlacadh, a chomharrachadh agus a thogail air, chan eil seo a’ tachairt fhathast thar a h-uile ùghdarras ionadail. Tha e na phrìomh dhùbhlan do fhoghlam na h-Alba dèanamh cinnteach gu bheil na sgilean a gheibh daoine òga tro ghnìomhachdan CLD air an làn aithneachadh agus air an luachadh mar phàirt den leasachadh is coileanadh iomlan aca.

Tha e na dhùbhlan fhathast dèanamh cinnteach gu bheil luchd-ionnsachaidh CLD gu lèir a’ tuigsinn agus a’ comharrachadh an adhartais a tha iad a’ dèanamh. Tha cruaidh fheum ann cuideachd air cothroman a mheudachadh do luchd-ionnsachaidh de gach aois gus duaisean aithnichte no creideas foirmeil eile fhaighinn airson an coileanadh. Le bhith a’ leudachadh ruigsinneachd gu teisteanasan barantaichte, faodaidh CLD dèanamh cinnteach nach e a-mhàin gu bheil luchd-ionnsachaidh a’ faighinn sgilean luachmhor ach cuideachd gu bheil na teisteanasan aca gus taic a thoirt don fhoghlam adhartach, cosnadh agus leasachadh pearsanta aca. 

Na h-ath-cheumannan

Eadar an t-Sultain 2023 agus an t-Ògmhios 2024, chuir Luchd-sgrùdaidh an Rìgh crìoch air prògram farsaing de thursan gu na 32 ùghdarrasan ionadail gu lèir. Thug an obair seo seallaidhean luachmhor seachad air ceannardas, riaghladh agus buaidh solar CLD air feadh na h-Alba.

Anns an Iuchar 2024, dh’fhoillsich Riaghaltas na h-Alba Ionnsachadh: Airson na h-Uile. Airson Beatha., an aithisg bhon lèirmheas neo-eisimeileach air ionnsachadh agus leasachadh coimhearsnachd, air a stiùireadh le Kate Still. Tha sinn a-nis a’ feitheamh ri freagairt Riaghaltas na h-Alba don ath-sgrùdadh seo, a bheir fiosrachadh don t-slighe airson roinn CLD san àm ri teachd.

Is e deagh chothrom a tha seo do Luchd-sgrùdaidh an Rìgh meòrachadh air ar modhan sgrùdaidh air solar CLD. Le bhith a’ tarraing air na co-dhùnaidhean bhon phrògram chuairtean a rinn sinn o chionn ghoirid agus a’ faighinn fiosrachadh bho fhreagairt Riaghaltas na h-Alba don lèirmheas neo-eisimeileach, feuchaidh sinn ri dhèanamh cinnteach gum fuirich ar n-obair sgrùdaidh buntainneach, a’ coimhead air adhart agus a rèir feumalachdan atharrachail luchd-ionnsachaidh, choimhearsnachdan, agus an t-siostaim foghlaim san fharsaingeachd. Bidh sinn fhathast so-fhreagarrach agus co-fhreagrach do phrìomhachasan a tha a’ tighinn am bàrr, a’ dèanamh ath-sgrùdadh cunbhalach air fòcas agus adhbhar sgrùdaidhean cuspaireil aig ìre nàiseanta. Tro na h-oidhirpean sin, tha sinn an geall air dèanamh cinnteach gun lean sgrùdadh CLD air adhart a’ toirt seachad taic luachmhor airson leasachadh a stiùireadh agus coinneachadh ri feuman measgaichte coimhearsnachdan na h-Alba.



Pàipear-taic 1 Stiùireadh nàiseanta

Tha obair CLD ann an Alba air a stiùireadh leis an Stiùireadh Ro-innleachdail airson Com-pàirteachasan Planadh Coimhearsnachd: Ionnsachadh is leasachadh coimhearsnachd (2012). Tha an Stiùireadh Ro-innleachdail a’ mìneachadh nam builean airson CLD mar:
· Cothroman beatha nas fheàrr do dhaoine de gach aois, tro ionnsachadh, leasachadh pearsanta agus saoranachd ghnìomhach.
· Coimhearsnachdan nas làidire, nas ath-leumaiche, taiceil, buadhach agus in-ghabhalach.

Tha dleastanasan reachdail air ùghdarrasan ionadail a thaobh CLD  Riaghailtean Riatanasan airson Ionnsachadh agus Leasachadh Coimhearsnachd (Alba) 2013. Tha an reachdas seo a’ cur an cèill gu bheil dleastanas reachdail air a h-uile ùghdarras foghlaim ann an Alba solar CLD a dhèanamh tèarainte le daoine òga, luchd-ionnsachaidh inbheach agus buidhnean coimhearsnachd/buidhnean san sgìre aca. Tha riatanas san reachdas air a h-uile ùghdarras foghlaim plana 3-bliadhna fhoillseachadh airson CLD gun a bhith nas fhaide na 1 Sultain 2015; agus gach treas bliadhna an dèidh ceann-latha foillseachaidh a’ phlana roimhe. Bha dùil ris na planaichean as ùire san t-Sultain 2024. 

“Feumaidh na planaichean seo sònrachadh -
(a) mar a bhios an t-ùghdarras foghlaim a’ co-òrdanachadh ullachadh CLD le daoine eile a tha a’ toirt seachad CLD taobh a-staigh raon an ùghdarrais foghlaim;
(b) dè na gnìomhan a nì an t-ùghdarras foghlaim gus CLD a sholarachadh thar ùine a’ phlana;
(c) dè na gnìomhan a tha daoine eile an dùil a ghabhail gus CLD a sholarachadh taobh a-staigh sgìre an ùghdarrais foghlaim rè ùine a’ phlana; agus
(d) feumalachdan sam bith airson CLD nach tèid a choileanadh taobh a-staigh ùine a’ phlana.

Feumaidh ùghdarras foghlaim pròiseas a thòiseachadh agus, an dèidh sin a dhèanamh, a chumail agus a chomasachadh leis am bi CLD tèarainte taobh a-staigh sgìre an ùghdarrais foghlaim air a dhèanamh tèarainte ann an dòigh a tha:
a) a’ comharrachadh dhaoine fa leth agus bhuidhnean air a bheilear a’ cuimseachadh; 
(b) a’ toirt aire do fheumalachdan nan daoine fa leth agus buidhnean sin air a bheilear a’ cuimseachadh airson an CLD sin;
(c) a’ measadh na h-ìre gu bheilear a’ coinneachadh ris na feumalachdan sin mar-thà; agus
(d) a’ comharrachadh chnapan-starra a thaobh solar iomchaidh agus èifeachdach den CLD sin.”

Tha clann agus daoine òga air fad a’ faighinn taic bho churraicealam na h-Alba, Curraicealam airson Sàr-mhathais (CfE), a tha a’ cur luchd-ionnsachaidh aig cridhe an fhoghlaim. Bidh luchd-obrach agus saor-thoilich CLD a’ cur ri lìbhrigeadh a’ churraicealaim seo. 

 a chur an gnìomh air 16 Iuchar 2024. Nì an Achd cinnteach gum bi spèis agus dìon air còraichean chloinne ann an Alba. Feumaidh a h-uile agus buidhnean eile a tha a’ toirt seachad seirbheisean às leth buidheann poblach cumail ris an reachdas. Tha seo a’ gabhail a-steach seirbhseisean CLD.

[bookmark: _Hlk180741228]Taobh a-staigh na h-Alba, tha gealltanas ann a bhith a’ toirt taic do choimhearsnachdan gus rudan a dhèanamh dhaibh fhèin, agus an guthan a chluinntinn ann am planadh agus lìbhrigeadh sheirbheisean. Thug Achd Cumhachdachadh Choimhearsnachdan (Alba) 2015 còraichean ùra do bhuidhnean coimhearsnachd agus dleastanasan ùra do dh’ùghdarrasan san roinn phoblaich. Faodaidh luchd-obrach agus saor-thoilich CLD àite deatamach a thoirt seachad ann a bhith a’ toirt cothrom do choimhearsnachdan pàirt a ghabhail mar chom-pàirtichean. Tha seo a’ gabhail a-steach a bhith a’ leantainn a’ chleachdaidh as fheàrr airson buidhnean poblach gus conaltradh le coimhearsnachdan tro na h-Inbhean Nàiseanta airson Conaltradh Coimhearsnachd.

San Iuchar 2024, dh’fhoillsich Riaghaltas na h-Alba an aithisg bhon lèirmheas neo-eisimeileach air CLD, Ionnsachadh: Airson na h-Uile. Airson Beatha. Aithisg bhon Lèirmheas Neo-eisimeileach air Ionnsachadh is Leasachadh Coimhearsnachd (CLD).

Tha Prògram Riaghaltais 2024-25: A’ frithealadh na h-Alba aig Riaghaltas na h-Alba a’ mìneachadh prìomhachasan agus rùintean an riaghaltais airson nan 4 bliadhna ri teachd. Tha seirbheisean CLD nan ùghdarrasan ionadail agus an com-pàirtichean ann an deagh shuidheachadh airson cur ris na 4 prìomhachasan. Is iad sin: 

· cur às do bhochdainn chloinne
· fàs an eaconamaidh
· dèiligeadh ri èiginn na gnàth-shìde
· leasachadh sheirbheisean poblach.
 




Pàipear-taice 2 Liosta de bhuilean airson nan 32 sgìrean ùghdarras ionadail
 
	Comhairle Baile Obair Dheathain
	Aithisg adhartais  

	Comhairle Siorrachd Obar Dheathain
	Aithisg adhartais  

	Comhairle Aonghais
	Gun tuilleadh gnìomh  

	Comhairle Earra-Ghàidheal is Bhòid
	Aithisg adhartais  

	Comhairle Siorrachd Chlach Mhanann
	Gun tuilleadh gnìomh  

	Comhairle nan Eilean Siar (Beurla) (Gàidhlig)
	Gun tuilleadh gnìomh  

	Comhairle Dhùn Phris is Ghall-Ghàidhealaibh
	Gun tuilleadh gnìomh  

	Comhairle Baile Dhùn Dè
	Gun tuilleadh gnìomh  

	Comhairle Siorrachd Àir an Ear
	Gun tuilleadh gnìomh  

	Comhairle Siorrachd Dhùn Breatann an Ear
	Gun tuilleadh gnìomh  

	Comhairle Lodainn an Ear
	Tadhal a bharrachd  

	Siorrachd Rinn Friù an Ear
	Gun tuilleadh gnìomh  

	Comhairle Baile Dhùn Èideann
	Tadhal a bharrachd  

	Comhairle na h-Eaglaise Brice
	Gun tuilleadh gnìomh  

	Comhairle Fhìobha
	Aithisg adhartais  

	Comhairle Baile Ghlaschu
	Gun tuilleadh gnìomh  

	Comhairle na Gàidhealtachd
	Aithisg adhartais  

	Comhairle Inbhir Chluaidh
	Gun tuilleadh gnìomh  

	Comhairle Lodainn Mheadhanach
	Gun tuilleadh gnìomh  

	Comhairle Mhoireibh
	Aithisg adhartais  

	Comhairle Siorrachd Àir a Tuath
	Gun tuilleadh gnìomh  

	Comhairle Siorrachd Lannraig a Tuath
	Gun tuilleadh gnìomh  

	Comhairle Arcaibh
	Gun tuilleadh gnìomh  

	Comhairle Pheairt is Cheann Rois
	Gun tuilleadh gnìomh  

	Comhairle Siorrachd Rinn Friù
	Tadhal a bharrachd  

	Comhairle Chrìochan na h-Alba   
	Tadhal a bharrachd  

	Comhairle Shealtainn
	Gun tuilleadh gnìomh  

	Comhairle Siorrachd Àir a Deas
	Gun tuilleadh gnìomh  

	Comhairle Siorrachd Lannraig a Deas
	Gun tuilleadh gnìomh  

	Comhairle Shruighlea
	Gun tuilleadh gnìomh  

	Comhairle Siorrachd Dhùn Bhreatann an Iar
	Tadhal a bharrachd  

	Comhairle Lodainn an Iar
	Gun tuilleadh gnìomh  


 


Pàipear-taice 3 Cleachdadh fìor èifeachdach

Bha 31 eisimpleirean ann de chleachdadh fìor èifeachdach as fhiach a roinn nas fharsainge. Chaidh iad sin a chomharrachadh thar 22 ùghdarrasan ionadail. Bha barrachd air aon eisimpleir aig grunn ùghdarrasan ionadail. Gheibhear an fheadhainn a chaidh fhoillseachadh gu ruige seo an seo. Tha geàrr-chunntas de na cuspairean a tha a’ tighinn am bàrr air am mìneachadh gu h-ìosal. 

Leasachadh coimhearsnachd (buidhnean air an stiùireadh leis a’ choimhearsnachd)

	· Comhairle Siorrachd Chlach Mhanann
	· Buidheann Coimhearsnachd Pàirc Wimpy a’ lìbhrigeadh pròiseact bun-structair mòr

	· Comhairle Siorrachd Obar Dheathain
	· Seada Fir Obar Chiardair a’ cuideachadh muinntir an àite gus sgilean ùra a leasachadh agus aig an aon àm a’ leasachadh an slàinte is an sunnd fhèin

	· Comhairle Dhùn Phris is Ghall-Ghàidhealaibh
	· Gluasad maoin coimhearsnachd (CAT)

	· Comhairle Baile Ghlaschu
	· Dòigh-obrach Ro-innleachdail airson Ionnsachadh Teaghlaich ann am Baile Ghlaschu

	· Comhairle Aonghais
	· Buidhnean ath-leumachd coimhearsnachd

	· Comhairle Lodainn an Ear
	· Tha daoine òga agus inbhich nas sine a bhios a’ frithealadh na Dìnneir seachdaineil aig Sgoil Ghràmair Dhùn Bàrr ag ionnsachadh sgilean ùra agus a’ dèanamh càirdeas



Com-pàirteachadh coimhearsnachd (buidseatadh com-pàirteachail)

	· Siorrachd Rinn Friù an Ear
	· Buidseatadh com-pàirteachail air a stiùireadh leis a’ choimhearsnachd (Ceangal Choimhearsnachdan) ann an Siorrachd Rinn Friù an Ear



Comas Cosnaidh

	· Comhairle Siorrachd Àir a Deas
	· Dòigh-obrach ionadail a thaobh cosnaidh aig CLD Comhairle Siorrachd Àir a Deas

	· Comhairle Siorrachd Àir an Ear
	· Solar foghlaim eile ann an Siorrachd Àir an Ear



Leasachadh an Fheachd-obrach agus Comas Cosnaidh

	· Comhairle Siorrachd Àir a Tuath
	· Prògram obair-òigridh Preantasachd Ùr-nòsach

	· Comhairle Siorrachd Lannraig a Tuath
	· Dòigh-obrach ionadail airson slighean cosnaidh ‘Fàs Do Chuid Fhèin’ ann an Siorrachd Lannraig a Tuath

	· Comhairle Dhùn Phris is Ghall-Ghàidhealaibh
	· Fàs ar cuid fhèin: Slighe luchd-obrach is saor-thoileach - CLD Comhairle Dhùn Phris is Ghall-Ghàidhealaibh






Beurla airson luchd-labhairt chànanan eile

	· Comhairle na h-Eaglaise Brice
	· Beurla airson luchd-labhairt chànanan eile

	· Comhairle Baile Dhùn Dè
	· Obair com-pàirteachais gus slighean nas fheàrr a chruthachadh do luchd-ionnsachaidh na Beurla aig a bheil cànan eile ann an Dùn Dèagh 



Albannaich Ùra (leasachadh coimhearsnachd)

	· Comhairle Inbhir Chluaidh
	· Buidheann-òigridh nan Albannach Ùra

	· Comhairle Baile Obair Dheathain
	· Ionad Ùcraineach a’ toirt taic do ghnìomhachdan sòisealta, cultarail agus foghlaim



Ionnsachadh teaghlaich agus ionnsachadh eadar-ghinealach

	· Comhairle Baile Ghlaschu
	· Dòigh-obrach Ro-innleachdail airson Ionnsachadh Teaghlaich ann am Baile Ghlaschu

	· Comhairle Pheairt is Cheann Rois
	· Ionnsachadh teaghlaich eadar-ghinealach ann am Peairt is Ceann Rois



Slàinte inntinn agus sunnd

	· Comhairle Dhùn Phris is Ghall-Ghàidhealaibh
	· Taic slàinte inntinn do dhaoine òga ann an Dùn Phris is Gall-Ghàidhealaibh



A’ dèiligeadh ri bochdainn agus neo-ionannachd

	· Comhairle Baile Dhùn Dè
	· Dòigh-obrach stèidhichte air maoin airson dèiligeadh ri bochdainn agus neo-ionannachd ann an Dùn Dèagh



Bacadh deoch làidir agus drogaichean

	· Comhairle Fhìobha
	· A’ leasachadh dòigh-obrach coimhearsnachd airson taic a thoirt do shlànachadh agus ruigsinneachd air seirbheisean ann an Comhairle Fhìobha

	· Comhairle Siorrachd Lannraig a Tuath
	· Seirbheis Ath-bheothachaidh Òigridh ‘GIVIT’



Ag obair ann an com-pàirteachas

	· Comhairle Baile Dhùn Dè
	· A’ leasachadh, ag adhartachadh agus a’ cumail suas obair com-pàirteachais ann an Dùn Dè

	· Comhairle Siorrachd Dhùn Bhreatann an Iar
	· Com-pàirteachas Ionnsachadh Inbheach




Ceannardas agus riaghladh

	· Comhairle Arcaibh
	· Ceannardas agus riaghladh CLD ann an Comhairle Arcaibh



Barantachadh agus dìon chloinne agus/no inbheach

	· Comhairle Shruighlea
	· A’ dìon inbhich so-leònte aig ionad iomairt Allt a’ Bhonnaich

	· Comhairle Mhoireibh
	· A’ cumail clann agus daoine òga sàbhailte air-loidhne aig CLD Comhairle Mhoireibh

	· Comhairle Siorrachd Lannraig a Tuath
	· A’ dìon dhaoine ann an dòigh cho-theacsail ann an Comhairle Siorrachd Lannraig a Tuath



Guth òigridh ann an co-dhùnaidhean

	· Comhairle Siorrachd Àir an Ear
	· Daoine òga a’ fiosrachadh agus a’ toirt buaidh air planadh coimhearsnachd



Obair-òigridh agus sgoiltean - obair com-pàirteachais

	· Siorrachd Rinn Friù an Ear
	· Com-pàirteachas Àrd-sgoil Chnoc a’ Bharra agus obair òigridh CLD

	· Comhairle na h-Eaglaise Brice
	· Aontaidhean co-obrachaidh eadar an t-seirbheis CLD agus sgoiltean

